
MAJBURIYATLAR AUDITINING ASOSIY O‘ZIGA 
XOS XUSUSIYATLARI

Ergasheva Vasila Abdumajitovna
Toshkent davlat iqtisodiyot universiteti 
mustaqil izlanuvchisi
v.ergasheva@gmail.com

Annotatsiya. Mazkur maqolada xo‘jalik yurituvchi subyektlarda moliyaviy majburiyatlar auditini tashkil etishning nazariy-
metodologik asoslari hamda uning o‘ziga xos xususiyatlari tadqiq etilgan. Amaliyotda majburiyatlarni tan olish, baholash, 
diskontlash, samarali foiz stavkasi usulini qo‘llash hamda haqqoniy qiymatni aniqlash jarayonlari auditorlik tekshiruvining 
muhim va mas’uliyatli yo‘nalishlari sifatida asoslab berilgan. Tadqiqot natijasida majburiyatlar auditini samarali 
rejalashtirish, auditorlik dalillarini tizimli ravishda to‘plash va baholash, shuningdek, hisob-kitoblarni qayta hisoblash 
jarayonlarini takomillashtirishga qaratilgan metodik yondashuv ishlab chiqildi. Taklif etilgan mexanizmlar audit sifatini 
oshirish, moliyaviy hisobotlarning ishonchlilik darajasini mustahkamlash hamda boshqaruv qarorlarini qabul qilishning 
axborot bazasini yanada kuchaytirishga xizmat qiladi.

Kalit so‘zlar: majburiyatlar auditi, auditorlik risklari, diskontlash, samarali foiz stavkasi, auditorlik dalillari, haqqoniy qiymat, 
ichki nazorat.
Abstract. This article examines the theoretical and methodological foundations for organizing the audit of financial liabilities 
in business entities, as well as its specific features. In practice, the processes of recognition, measurement, discounting, 
application of the effective interest rate method, and determination of fair value are substantiated as important and 
responsible areas of audit procedures. As a result of the study, an improved methodological approach was developed for 
effective planning of liability audits, systematic collection and evaluation of audit evidence, and recalculation of financial 
estimates. The proposed mechanisms contribute to enhancing audit quality, strengthening the reliability of financial 
reporting, and improving the information base for managerial decision-making.

Keywords: audit of liabilities, audit risk, discounting, effective interest rate, audit evidence, fair value, internal control.
Аннотация. В данной статье исследованы теоретико-методологические основы организации аудита финансовых 
обязательств хозяйствующих субъектов, а также их специфические особенности. Обосновано, что процессы 
признания, оценки, дисконтирования, применения метода эффективной процентной ставки и определения 
справедливой стоимости являются важными и ответственными направлениями аудиторской проверки. 
По результатам исследования разработан усовершенствованный методический подход к эффективному 
планированию аудита обязательств, систематическому сбору и оценке аудиторских доказательств, а также 
пересчету финансовых показателей. Предложенные механизмы способствуют повышению качества аудита, 
укреплению надежности финансовой отчетности и совершенствованию информационной базы управленческих 
решений.

Ключевые слова: аудит обязательств, аудиторский риск, дисконтирование, эффективная процентная ставка, 
аудиторские доказательства, справедливая стоимость, внутренний контроль.

K I R I S H
Iqtisodiyotni raqamlashtirish va moliyaviy integratsiya jarayonlari sharoitida moliyaviy hisobotlarning 

ishonchliligi va shaffofligini ta’minlash auditorlik faoliyatining strategik ahamiyatini yanada kuchaytirmoqda. 
Ayniqsa, moliyaviy majburiyatlar auditi yuqori darajadagi professional yondashuvni talab etadi, chunki ular 
korxonaning qarz majburiyatlari tarkibi, likvidlik darajasi hamda moliyaviy barqarorligini baholashda muhim 
axborot manbai hisoblanadi.

Majburiyatlar hisobida diskontlash, samarali foiz stavkasi usulini qo‘llash va haqqoniy qiymatda baholash 
kabi zamonaviy hisoblash usullaridan foydalanilishi auditorlik tekshiruvining metodik jihatlarini yanada boyitadi 



M U H A N D I S L I K  VA  I Q T I S O D I Y O T

619

2026-yil, fevral.  № 2-son

va uni chuqur tahliliy yondashuv asosida tashkil etishni taqozo etadi. Shu bois, majburiyatlar auditining 
o‘ziga xos xususiyatlarini ilmiy jihatdan asoslash, auditorlik amaliyotiga mos metodologik yondashuvlarni 
takomillashtirish hamda audit sifatini yanada oshirish masalalari dolzarb ilmiy va amaliy ahamiyat kasb etadi.

M A V Z U G A  O I D  A D A B I Y O T L A R  S H A R H I
Xalqaro audit standartlari, xususan, 315-son XAS (Risklarni aniqlash va baholash), 330-son XAS 

(Baholangan risklarga javob choralarini ishlab chiqish) hamda 540-son XAS (Hisob baholari auditi) majburiyatlar 
auditini amalga oshirishda risklarni chuqur baholash va hisob-kitoblarda qo‘llaniladigan professional mulohaza 
darajasini inobatga olish zarurligini belgilaydi. Ayniqsa, hisob baholari, diskontlash operatsiyalari va samarali 
foiz stavkasi asosida baholash jarayonlari auditor tomonidan alohida e’tibor bilan tahlil qilinishi lozim, chunki 
ushbu jarayonlar moliyaviy hisobotlarning ishonchliligini ta’minlashda muhim o‘rin tutadi.

Majburiyatlar auditi masalalari bir qator xorijiy iqtisodchi olimlar tomonidan ham keng tadqiq etilgan. 
Jumladan, rossiyalik iqtisodchi olimlar Ya.V. Sokolov va M.L. Pyatov majburiyatlarni auditorlik nuqtai nazaridan 
korxonaning moliyaviy barqarorligiga sezilarli ta’sir ko‘rsatuvchi muhim passiv element sifatida baholaydilar 
[1]. Ularning fikriga ko‘ra, majburiyatlarning to‘g‘ri hisobga olinishi va haqqoniy aks ettirilishi moliyaviy hisobot 
sifatini oshirishda muhim ahamiyat kasb etadi.

Majburiyatlar auditining iqtisodiy ahamiyati, avvalo, moliyaviy hisobot foydalanuvchilari — investorlar, 
kreditorlar va davlat organlari uchun ishonchli axborot shakllantirishda namoyon bo‘ladi. E.S. Hendriksen va 
M.F. Van Breda ta’kidlaganidek, majburiyatlarning noto‘g‘ri aks ettirilishi korxonaning moliyaviy holatini baholash 
aniqligiga salbiy ta’sir ko‘rsatishi mumkin. Shu bois, majburiyatlar auditi moliyaviy axborotlarning ishonchliligini 
ta’minlash va axborot shaffofligini oshirishning muhim nazariy vositalaridan biri hisoblanadi [2].

Nazariy jihatdan majburiyatlar auditi moliyaviy hisobot auditining alohida e’tibor talab etuvchi 
yo‘nalishlaridan biri sifatida qaraladi. V.V. Kovalyovning fikriga ko‘ra, majburiyatlarni baholash jarayonida 
professional mulohaza, hisoblash usullarining murakkabligi va moliyaviy instrumentlarning xilma-xilligi ushbu 
sohani auditorlik tekshiruvining muhim obyektiga aylantiradi. Bu esa majburiyatlar auditini chuqur nazariy va 
metodologik asoslar bilan ta’minlash zarurligini ko‘rsatadi [3].

Shuningdek, xorijiy iqtisodchi olimlar A.A. Arens, R.J. Elder va M.S. Beasley auditorlik faoliyatining 
asosiy maqsadini moliyaviy hisobotlarning ishonchliligini tasdiqlash bilan bog‘laydi hamda majburiyatlar 
ushbu ishonchlilikni shakllantirishda muhim o‘rin tutishini ta’kidlaydilar [4]. Ularning ilmiy qarashlariga 
ko‘ra, majburiyatlar auditini sifatli tashkil etish moliyaviy hisobotlarning haqqoniyligini ta’minlashning muhim 
omillaridan biri hisoblanadi.

Iqtisodchi olim S. Davidson esa auditorlik vazifalarini majburiyatlar auditining mazmuniy asosini tashkil 
etuvchi muhim elementlar sifatida ko‘rib chiqadi hamda auditor tomonidan majburiyatlarning to‘liqligi, 
asoslanganligi va haqqoniyligini baholash zarurligini ta’kidlaydi [5].

Ilmiy manbalar tahliliga ko‘ra, majburiyatlar auditi quyidagi asosiy yo‘nalishlar bo‘yicha amalga oshiriladi:
−	 majburiyatlarning to‘liq tan olinganligi;
−	 majburiyatlarning mavjudligi va haqqoniyligi;
−	 baholashning asoslanganligi va aniqligi;
−	 moliyaviy hisobotda to‘g‘ri taqdim etilishi va yetarli darajada yoritib berilishi.
Yuqoridagi ilmiy yondashuvlar majburiyatlar auditini samarali tashkil etish moliyaviy hisobotlarning 

ishonchliligini ta’minlash, auditorlik risklarini kamaytirish va boshqaruv qarorlarini qabul qilish sifatini oshirishda 
muhim ahamiyat kasb etishini ko‘rsatadi.

T A D Q I Q O T  M E T O D O L O G I YA S I
Mazkur tadqiqotda xo‘jalik yurituvchi subyektlarda moliyaviy majburiyatlar auditining nazariy va amaliy 

jihatlarini chuqur o‘rganish hamda uning metodologik asoslarini takomillashtirish maqsadida kompleks ilmiy 
yondashuv qo‘llanildi. Tadqiqot metodologiyasining asosini umumilmiy va maxsus usullar majmui tashkil etdi.

T A H L I L  V A  N A T I J A L A R
Majburiyatlar auditi moliyaviy hisobot auditi tarkibida alohida e’tibor talab etuvchi muhim yo‘nalishlardan 

biri hisoblanadi. Bu holat, avvalo, majburiyatlarning xo‘jalik yurituvchi subyektlarning moliyaviy barqarorligi, 
qarz yuklamasi va to‘lovga qobiliyat ko‘rsatkichlarini shakllantirishda muhim ahamiyat kasb etishi bilan 
izohlanadi. Majburiyatlar auditida majburiyatlarning to‘liq tan olinishi, mavjudligi, baholashning asoslanganligi 
hamda moliyaviy hisobotda to‘g‘ri taqdim etilishi masalalari markaziy o‘rin egallaydi. Ayniqsa, uzoq muddatli 
majburiyatlar bo‘yicha diskontlash, samarali foiz stavkasi usulini qo‘llash hamda haqqoniy qiymatni aniqlash 
jarayonlari auditorlik tekshiruvini chuqur tahliliy yondashuv asosida amalga oshirishni talab etadi.

Shu bilan birga, majburiyatlarni baholash jarayonida professional mulohaza va boshqaruv hisob-
kitoblariga asoslangan elementlarning mavjudligi auditor tomonidan qo‘shimcha tekshiruv amallarini amalga 
oshirish zarurligini belgilaydi. Baholash jarayonlarining aniqligi va to‘liqligini ta’minlash moliyaviy hisobot 
ko‘rsatkichlarining ishonchliligini mustahkamlashga, moliyaviy tahlil natijalarining haqqoniyligini oshirishga 
hamda auditorlik xulosasining sifatini ta’minlashga xizmat qiladi. Shu sababli majburiyatlar auditi riskka 
asoslangan yondashuv, analitik tahlil va qayta hisoblash protseduralaridan samarali foydalanishni taqozo etadi.

Majburiyatlar auditining o‘ziga xos xususiyatlarini tizimli ravishda yoritish hamda ularning auditorlik 
risklariga ta’sir darajasini baholash maqsadida quyidagi jadvalda asosiy jihatlar umumlashtirildi (1-jadval).

1-jadval. Majburiyatlar auditining o‘ziga xos xususiyatlari va ularning auditorlik risk darajasi1

№ O‘ziga xos xususiyat Mazmuni Auditorlik risk 
darajasi

1 Tan olishning to‘liqligi Barcha mavjud majburiyatlarning buxgalteriya hisobida to‘liq 
aks ettirilishi Yuqori

2 Baholashning 
murakkabligi

Diskontlash va samarali foiz stavkasi asosida hisob-kitoblarni 
amalga oshirish Yuqori

3 Haqqoniy qiymatni 
aniqlash

Baholash jarayonida bozor ma’lumotlari va iqtisodiy 
ko‘rsatkichlardan foydalanish O‘rta–yuqori

4 Ochiqlash talablari Moliyaviy hisobotda majburiyatlarga oid axborotlarni to‘liq va 
shaffof yoritish O‘rta

5 Buxgalteriya baholashlari Hisob-kitoblarda professional yondashuv va boshqaruv 
baholarining qo‘llanilishi Yuqori

Jadval ma’lumotlari tahlili shuni ko‘rsatadiki, majburiyatlar auditida baholash va to‘liqlik bilan bog‘liq jihatlar 
alohida e’tibor talab etuvchi muhim yo‘nalishlar hisoblanadi. Ayniqsa, diskontlash va samarali foiz stavkasi 
asosida amalga oshiriladigan hisob-kitoblar yuqori aniqlik va professional yondashuvni talab etadi, chunki ular 
moliyaviy hisobot ko‘rsatkichlarining shakllanishiga bevosita ta’sir ko‘rsatadi. Shuningdek, haqqoniy qiymatni 
aniqlashda foydalaniladigan ma’lumot manbalari va buxgalteriya baholashlarining professional mulohazaga 
asoslanishi auditor tomonidan qo‘shimcha auditorlik dalillarini shakllantirish zarurligini belgilaydi.

Demak, majburiyatlar auditini samarali tashkil etish uchun riskka asoslangan audit yondashuvidan 
foydalanish, hisob-kitoblarni qayta tekshirish hamda moliyaviy hisobotda axborotni ochib berish talablarini 
chuqur tahlil qilish muhim ahamiyat kasb etadi. Mazkur yondashuv audit sifatini oshirish va moliyaviy 
hisobotlarning ishonchliligini mustahkamlashga xizmat qiladi.

Majburiyatlar auditida auditorlik dalillarini shakllantirish jarayoni yetarli va ishonchli axborot bazasini 
yaratishga qaratilgan kompleks jarayon hisoblanadi. Chunki moliyaviy majburiyatlar, odatda, shartnomaviy 
munosabatlar, foiz hisob-kitoblari, diskontlash operatsiyalari va haqqoniy qiymat asosida baholashga tayanadi. 
Shu sababli auditor majburiyatlarga oid shartnoma shartlarini tahlil qilish, pul oqimlarini qayta hisoblash, bank 
tasdiqnomalarini olish hamda tashqi axborot manbalari bilan solishtirish orqali auditorlik dalillarini shakllantiradi. 
Ayniqsa, uzoq muddatli kreditlar va obligatsiyalar bo‘yicha hisob-kitoblarni qayta tekshirish muhim auditorlik 
protseduralaridan biri hisoblanadi.

Shu bilan birga, buxgalteriya baholashlari va boshqaruv qarorlariga asoslangan hisob-kitoblar alohida 
professional yondashuvni talab etadi. Diskont stavkasi manbalari, samarali foiz stavkasi hisob-kitoblari va 
haqqoniy qiymatni aniqlashda foydalanilgan ma’lumotlar mustaqil va ishonchli manbalar asosida tekshirilishi 
maqsadga muvofiq hisoblanadi. Auditorlik dalillarining yetarliligi va ishonchliligi audit sifatini belgilovchi muhim 
omil bo‘lib, ular auditorlik xulosasining asoslanganligini ta’minlaydi.

Majburiyatlar auditida auditorlik dalillarini to‘plash manbalari va ularning ishonchlilik darajasini tizimli 
ravishda baholash maqsadida quyidagi jadval ishlab chiqildi (2-jadval).

1	  Muallif ishlanmasi

2-jadval. Majburiyatlar auditida auditorlik dalillarini to‘plash manbalari va ularning ishonchlilik darajasi2

№ Dalil manbasi Qo‘llanish maqsadi Ishonchlilik darajasi
1 Bank tasdiqnomalari Qarzdorlik qoldiqlarini tasdiqlash Juda yuqori
2 Qarz shartnomalari Foiz stavkasi, muddat va shartlarni tekshirish Yuqori

3 Qayta hisoblash jadvallari Samarali foiz stavkasi va diskontlash hisob-kitoblarini 
tekshirish Yuqori

4 Rahbariyat bayonotlari Buxgalteriya baholashlari va boshqaruv qarorlarini 
tasdiqlash O‘rta

5 Bozor ma’lumotlari (tashqi 
manbalar) Haqqoniy qiymatni aniqlash Yuqori

6 Tahliliy amallar Foiz xarajatlari va majburiyatlar dinamikasini baholash O‘rta

Jadval ma’lumotlari tahlili shuni ko‘rsatadiki, tashqi manbalardan olingan auditorlik dalillari, xususan 
bank tasdiqnomalari va bozor ma’lumotlari, eng yuqori ishonchlilik darajasiga ega bo‘lgan axborot manbalari 
hisoblanadi. Ushbu dalillar auditorlik tekshiruvining obyektivligi va natijalarining ishonchliligini ta’minlashda 
muhim ahamiyat kasb etadi. Shu bilan birga, qayta hisoblash protseduralari hamda qarz shartnomalarini tahlil 
qilish majburiyatlarga oid hisob-kitoblarning aniqligini tasdiqlash va ularning amaldagi talablarga muvofiqligini 
baholash imkonini beradi. Rahbariyat bayonotlari esa qo‘shimcha axborot manbai sifatida muhim ahamiyatga 
ega bo‘lib, ularni mustaqil auditorlik dalillari bilan tasdiqlash audit natijalarining asoslanganligini yanada 
kuchaytiradi.

Demak, majburiyatlar auditida auditorlik dalillarini shakllantirish ko‘p manbali va riskka asoslangan 
yondashuv asosida amalga oshirilishi maqsadga muvofiq hisoblanadi. Yetarli va ishonchli auditorlik dalillarining 
mavjudligi auditorlik xulosasining asoslanganligini ta’minlash bilan bir qatorda, moliyaviy hisobotlarning 
ishonchlilik darajasini oshirish va foydalanuvchilar uchun sifatli moliyaviy axborot shakllantirishda muhim omil 
bo‘lib xizmat qiladi.

X U L O S A  V A  T A K L I F L A R
Tadqiqot natijalari shuni ko‘rsatdiki, majburiyatlar auditi moliyaviy hisobot auditi tarkibida alohida e’tibor 

talab etuvchi muhim yo‘nalishlardan biri hisoblanadi. Ayniqsa, majburiyatlarning to‘liq tan olinishi, diskontlash 
va samarali foiz stavkasi asosida baholash, shuningdek, haqqoniy qiymatni aniqlash jarayonlari auditor 
tomonidan yuqori darajadagi kasbiy yondashuv, chuqur tahlil va qayta hisoblash protseduralarini qo‘llashni 
talab etadi. Buxgalteriya baholashlarida qo‘llaniladigan professional mulohazalar va boshqaruv hisob-kitoblari 
moliyaviy hisobot ko‘rsatkichlarining aniqligini ta’minlashda muhim ahamiyat kasb etadi.

Auditorlik dalillarini shakllantirish jarayoni majburiyatlar auditining muhim bosqichlaridan biri hisoblanadi. 
Tashqi manbalardan olingan tasdiqnomalar, shartnomalar tahlili hamda qayta hisoblash protseduralari 
auditorlik xulosasining asoslanganligi va ishonchliligini ta’minlashga xizmat qiladi. Shu bilan birga, boshqaruv 
bayonotlari va ichki ma’lumotlar mustaqil auditorlik dalillari bilan o‘zaro solishtirilgan holda baholanishi audit 
natijalarining aniqligini yanada oshiradi. Yetarli va maqbul auditorlik dalillarining mavjudligi auditorlik risklarini 
samarali boshqarish hamda moliyaviy hisobotlarning ishonchliligini mustahkamlash imkonini beradi.

Shundan kelib chiqib, majburiyatlar auditini samarali tashkil etish uchun quyidagi ilmiy-amaliy takliflarni 
ilgari surish maqsadga muvofiq:

−	 majburiyatlar auditida riskka asoslangan audit yondashuvini tizimli ravishda joriy etish;
−	 diskontlash va samarali foiz stavkasi asosida amalga oshirilgan hisob-kitoblarni auditor tomonidan 

majburiy qayta tekshirish amaliyotini kengaytirish;
−	 haqqoniy qiymatni aniqlashda foydalaniladigan ma’lumot manbalarini mustaqil tashqi axborotlar 

asosida qo‘shimcha tasdiqlash;
−	 auditorlik dalillarini shakllantirishda tashqi manbalardan olingan axborotlardan foydalanish ulushini 

oshirish;
−	 majburiyatlarga oid buxgalteriya baholashlarini hujjatlashtirish va ularning asoslanganligini ta’minlash 

mexanizmlarini takomillashtirish;
−	 majburiyatlar auditida analitik va qayta hisoblash protseduralarini keng qo‘llash orqali audit sifatini 

oshirish.
Taklif etilgan metodik yondashuvlar majburiyatlar auditining sifatini oshirish, auditorlik risklarini samarali 

boshqarish hamda moliyaviy hisobotlarning ishonchliligini yanada mustahkamlashga xizmat qiladi. Bu esa 

2	  Muallif ishlanmasi

manfaatdor tomonlar, jumladan investorlar, kreditorlar va boshqa foydalanuvchilar uchun asoslangan va 
ishonchli moliyaviy axborot bazasini shakllantirishda muhim ahamiyat kasb etadi.

